
Esparza kontseilariak abenduaren 21ean irekiko den Larra-Belaguako Iraupen Eskiko Zentroa bisitatu du  

Asteazkena, 2007ko azaroaren 21a. José Carlos Esparza Saéz Etxebizitza eta Lurralde Antolamenduko kontseilaria Larra-Belaguako Iraupen Eskiko Zentroan egon da gaur eguerdian. Datorren abenduaren 21ean, 5,5 milioi euroko aurrekontuarekin egin diren instalazioetako batzuk martxan jarriko dira. Zentroa bisitatu aurretik, goizeko 10:00etan, kontseilariak Roncalia enpresa publikoaren administrazio kontseiluaren bileran parte hartu du.  


Nafarroako Gobernuak, 2006ko abenduaren 11n eginiko bileran, Pirinioen Garapenerako Plan Estrategikoa martxan jartzea hitzartu zuen. Planaren helburu nagusia Pirinioetan gizarte eta ekonomia arloak bultzatzea da, Nafarroako Lurralde Estrategian jasotako argibideen arabera. Belaguako Mendiko Zentroa Pirinioen Garapenerako Planaren barruan dago. Zentroaren helburu nagusia iraupen eskiko eremuaren kalitatea hobetzea da. Bigarren helburua, berriz, inguruko gizarte eta ekonomia arloak sustatzea da.

Iraupen Eskiko zentro bateratu eta uniforme gisa eraikitako Larra-Belaguak bi eraikin ditu: “El Ferial” izeneko eraikin nagusia “El Ferial — Zanpori” pistetara sartzeko, eta beste bat txikiagoa, “La Contienda” pistetara sartzeko. 


Instalazioak kudeatzeko, berriz, Territorio Roncalía, SL enpresa eratu da, Bailarako Batzarraren eta Nafarroako Gobernuaren partaidetzarekin. Gaur, 2007ko azaroaren 21ean, Territorío Roncaliaren administrazio kontseiluak honako akordio hauek hartu ditu: 2008ko urtarrilaren 7an hasiko den eskolako kanpaina Roncaliak kudeatzea; Mendiko Zentroaren zuzendari kudeatzaile izateko, 1996az geroztik, Eskolako Eskiaren Kanpainako gerentea izan den Ana Lusarreta Gale izendatzea eta kontratatzea; “Hydera Gestión – Sedena – Galan & Iza” ABEEari Ekintza Zentroa kudeatzeko esleipenari dagokion kontratua sinatzea; eta “navarraski” marka aurkeztea. Marka horren bidez, zentroa bultzatuko da, eta zentroaren irudia ez ezik, Erronkaribarren irudia ere zabalduko da.
Proiektuaren obrak 2006ko uztailean hasi ziren, eta 2008. urtean erabat amaitzea aurreikusi da. Nolanahi ere, aurtengo denboraldiak aurrera egin ahala, hobekuntza batzuk amaituko dira. 

El Ferial-Zanpori pistak trazatuta eta amaituta daude. Guztira, 9,5 kilometroko pistak izango dira, 5 ibilbidetan banatuta. Aldi berean 381 eskiatzaile hartzeko gaitasuna dute, eta, egunean, 591. Aterpearen aurrean, 169 plazako aparkalekua dago. Aterpeak 600 m2 ditu oinplanoan, eta 1.394,5 m2 eraikiak. Erdi-sotoak garajea izango du makinak eta jantziak gordetzeko, eta instalazioetarako. Beheko solairuan taberna-jatetxea terrazarekin, alokatzeko gunea eta bulegoak egongo dira. Beheko solairuaren alde estaliak, berriz, langileentzako gune txiki bat, erabilera askotako aretoa eta sauna izango ditu.  

La Contiendari dagokionez, bost ibilbidek osatuko dute pista, eta guztira 6,6 kilometro izango ditu. Aldi berean 168 eskiatzaile hartzeko gaitasuna izango du, eta, egunean, 302. Aparkaleku berrian, 70 ibilgailu sartzen dira. Aterpeak, 292,80 m2 eraikiak dituenak, 150 m2-ko oinplanoa du. Horrez gain, erdi-sotoan elurra zapaltzeko makina gordetzeko lekua, biltegia eta instalazioak ditu, eta lehen solairuan taberna, komunak, botikina eta kontrolerako bulegoa.   

Obrek 3,7 milioi euroko kostua izango dute, eta, ekipamenduarekin batera, 5 milioi inguruko aurrekontua. Erronkaribarreko Batzarrak El Ferial eta La Contienda lur eremuen erabilera doan eta 20 urterako utzi dio SPRINi, iraupen eskiko zentro bat garatzeko. 

 Lanak Construcciones Mariezcurrena enpresari esleitu zitzaizkion. Bestalde, Nafarroako Gobernuak Izabatik Frantziara doan errepidea hobetzeko obrak onartu zituen, 13,5 milioiko inbertsioarekin.

Pista batzuk 2007ko abenduaren 21ean irekitzea aurreikusi da. Ondoren, urtarrilean, gainerako zerbitzuak martxan jarriko dira, hala nola jatetxea, taberna, eta materiala alokatzeko denda.

